
五月下禮部章綸監察御史鍾同于獄時所立　皇太子

見濟遘疾殤殂鍾同手䟽請朝　上皇復沂王爲皇太子

未上以示都御史劉廣衡止之以諷禮部尙書胡濙濙縮

不敢對曰作死作死同不聽竟上之下禮部會多官議適

章綸䟽陳修德弭災十四事其一謂　太上皇君臨天下

十四年是天下之父也　陛下嘗受冊封是　上皇之臣

也伏望時節率羣臣朝見於　南宫以敦同氣之情以隆

尊崇之禮而又復汪后于中宫以正天下之母儀復　沂

王於儲宮以定天下之大本如此則和氣可致天意可囘

天沴可消矣䟽入　帝覽畢大怒時已暝宮門閉乃傳奇

自門隙中出命錦衣衛卽刻逮捕入獄拷訊又二日幷鍾

同逮治日加拷掠流血被體逼令誣引大臣幷南宮通謀

不服復加炮烙之刑窮治慘酷濱死卒無一語會天大風

雨黃沙四塞乃密勑錦衣衛緩其獄令囚禁終身○時兵

部觀政進士常熟楊集以書上于謙略曰奸人黃竑進易

儲之說以迎合上意本爲脫身計耳公等國家柱石乃戀

宮僚之賞而不思所以善後乎脫二人死杖下而公等坐

享崇高奈淸議何謙以書示王文文曰書生不知朝廷法

度然有膽氣當進一級處之遂出爲安州知州○時有給

事中吳江徐正密請召見屛左右言今日臣民有望　上

--

皇復位者有望廢太子　沂王嗣位者　陛下不可不處

宜出　沂王於所封沂州增高南城數尺伐去城邊高樹

宫門之鎖亦宜灌鉄　帝怒黜爲雲南經歷復眷所淫者

未行乃謫戍鉄嶺衛又有御史滑縣人某亦言南城多樹

事叵測遂盡伐之時盛夏　上皇嘗依樹凉息及樹伐得

其故懼甚

　〈按　上皇復位之後下御史詔獄杖殺之徐正受凌遲之刑〉

召薛瑄爲大理寺卿先是瑄爲王振所陷落軄家居己巳

之變以薦起爲大理寺丞尋陞南京大理寺卿太監金英

奉使道南京公卿俱餞於江上瑄獨不往英賢之至京言

於衆曰南京好官惟薛卿耳尋被召命時蘇松飢民貸飛

富家不與遂焚其舍蹈海以避罪遣王文往按其事坐以

謀叛連及者五百餘家瑄抗章力辨之獲免者衆文謂人

曰此老崛強猶昔○齊庶人贍懗谷庶人贍欣移置南京

六月勑儒臣纂修宋元史書倣朱文公例編纂上接資治

通鑑綱目共爲一書

七月復勑禮部纂修天下地志○詔頒君鑒錄于羣臣吏

部侍郎李賢擇其中善可爲法者二十二君每君擇取最

切要者三四事集爲鑑古錄上之

　〈按天順日錄　景帝覽此䟽不省問中官王誠等曰此奏欲何爲誠封日欲　陛下學此數君耳乃頷之〉

